
Tripurasundari Vedasara Stavah

ત્રિપુરસુન્દરીવેદસારસ્તવઃ

શ્રીગણેશાય નમઃ ।
કસ્તૂરીપઙ્કભાસ્વદ્ગલચલદમલસ્થૂલમુક્તાવલીકા
જ્યોત્સ્નાશુદ્ધાવદાતા શશિશિશુમુકુટાલઙ્કૃતા બ્રહ્મપત્ની ।

સાહિત્યામ્ભોજભૃઙ્ગી  કવિકુલવિનુતા સાત્ત્વિકીં  વાગ્વિભૂતિં
દેયાન્મે શુભવસ્ત્રા કરચલવલયા વલ્લકીં  વાદયન્તી॥ ૧॥

એકાન્તે યોગિવૃન્દૈઃ પ્રશમિતકરણૈઃ ક્ષુત્પિપાસાવિમુક્તૈઃ
સાનન્દં ધ્યાનયોગાદ્વિસગુણસદ્દશી દૃશ્યતે ચિત્તમધ્યે ।

યા દેવી હંસરૂપા ભવભયહરણં સાધકાનાં વિધત્તે
સા નિત્યં નાદરૂપા ત્રિભુવનજનની મોદમાવિષ્કરોતુ॥ ૨॥

ઈક્ષિત્રી સૃષ્ટિકાલે ત્રિભુવનમથ યા તત્ક્ષણેઽનુપ્રવિશ્ય
સ્થેમાનં પ્રાપયન્તી નિજગુણવિભવૈઃ સર્વથા વ્યાપ્ય વિશ્વમ્ ।

સંહર્ત્રી સર્વભાસાં વિલયનસમયે સ્વાત્મનિ સ્વપ્રકાશા
સા દેવી કર્મબન્ધં મમ ભવકરણં નાશ્યત્વાદિશક્તિઃ॥ ૩॥

લક્ષ્યા યા ચક્રરાજે નવપુરલસિતે યોગિનીવૃન્દગુપ્તે
સૌવર્ણે શૈલશ‍ૃઙ્ગે  સુરગણરચિતે તત્ત્વસોપાનયુક્તે ।

મન્ત્રિણ્યા મેચકાઙ્ગ્યા  કુચભરનતયા કોલમુખ્યા ચ સાર્ધં
સામ્રાજ્ઞી સા મદીયા મદગજગમના દીર્ઘમાયુસ્તનોતુ॥ ૪॥

હ્રીઙ્કારામ્ભોજભૃઙ્ગી   હયમુખવિનુતા હાનિવૃદ્ધ્યાદિહીના
હંસોઽહંમન્ત્રરાજ્ઞી હરિહયવરદા હાદિમન્ત્રાર્થરૂપા ।

હસ્તે ચિન્મુદ્રિકાઢ્યા હતબહુદનુજા હસ્તિકૃત્તિપ્રિયા  મે
હાર્દં શોકાતિરેકં શમયતુ લલિતાઘીશ્વરી પાશહસ્તા॥ ૫॥

હસ્તે પઙ્કેરુહાભે સરસસરસિજં બિભ્રતી લોકમાતા
ક્ષીરોદન્વત્સુકન્યા કરિવરવિનુતા નિત્યપુષ્ટાક્ષ ગેહા ।

પદ્માક્ષી હેમવર્ણા મુરરિપુદયિતા શેવધિઃ સમ્પદાં યા
સા મે દારિદ્ર્યદોષં દમયતુ કરુણાદૃષ્ટિપાતૈરજસ્રમ્॥ ૬॥

સચ્ચિદ્બ્રહ્મસ્વરૂપાં સકલગુણયુતાં નિર્ગુણાં નિર્વિકારાં 
રાગદ્વેષાદિહન્ત્રીં  રવિશશિનયનાં રાજ્યદાનપ્રવીણામ્ ।

ચત્વારિંશત્ત્રિકોણે   ચતુરધિકસમે ચક્રરાજે લસન્તીં
કામાક્ષીં  કામિતાનાં વિતરણચતુરાં ચેતસા ભાવયામિ॥ ૭॥

કન્દર્પે શાન્તદર્પે ત્રિનયનનયનજ્યોતિષા દેવવૃન્દૈઃ
સાશઙ્કં સાશ્રુપાતં સવિનયકરુણં યાચિતા કામપત્ન્યા ।

યા દેવી દૃષ્ટિપાતૈઃ પુનરપિ મદનં જીવયામાસ સદ્યઃ
સા નિત્યં રોગશાન્ત્યૈ પ્રભવતુ લલિતાધીશ્વરી ચિત્પ્રકાશા॥ ૮॥

હવ્યૈઃ કવ્યૈશ્ચ સર્વૈઃ શ્રુતિચયવિહિતૈઃ કર્મભિઃ કર્મશીલા
ધ્યાનાદ્યૈરષ્ટભિશ્ચ પ્રશમિતકલુષા યોગિનઃ પર્ણભક્ષાઃ ।

યામેવાનેકરૂપાં પ્રતિદિનમવનૌ સંશ્રયન્તે વિધિજ્ઞાઃ
સા મે મોહાન્ધકારં બહુભવજનિતં નાશયત્વાદિમાતા॥ ૯॥

લક્ષ્યા મૂલત્રિકોણે ગુરુવરકરુણાલેશતઃ કામપીઠે
યસ્યાઃ વિશ્વં સમસ્તં બહુતરવિતતં જાયતે કુણ્ડલિન્યાઃ ।

યસ્યાઃ શક્તિપ્રરોહાદવિરલમમૃતં વિન્દતે યોગિવૃન્દં
તાં વન્દે નાદરૂપાં પ્રણવપદમયીં  પ્રાણિનાં પ્રાણદાત્રીમ્॥ ૧૦॥

હ્રીઙ્કારામ્ભોધિલક્ષ્મીં   હિમગિરિતનયામીશ્વરીમીશ્વરાણાં
હ્રીં  ‍મન્ત્રારાધ્યદેવીં  શ્રુતિશતશિખરૈર્મૃગ્યમાણાં મૃગાક્ષીમ્ ।

હ્રીં  ‍મન્ત્રાન્તૈસ્ત્રિકૂટૈઃ સ્થિરતરમતિભિર્ધાર્યમાણાં જ્વલન્તીં
હ્રીં   હ્રીં   હ્રીમિત્યજસ્રં  હૃદયસરસિજે ભાવયેઽહં ભવાનીમ્॥ ૧૧॥

સર્વેષાં ધ્યાનમાત્રાત્સવિતુરુદરગા ચોદયન્તી મનીષાં
સાવિત્રી તત્પદાર્થા શશિયુતમકુટા પઞ્ચશીર્ષા ત્રિનેત્રા

હસ્તાગ્રૈઃ શઙ્ખચક્રાદ્યખિલજનપરિત્રાણદક્ષાયુધાનાં
બિભ્રાણા વૃન્દમમ્બા વિશદયતુ મતિં  મામકીનાં મહેશી॥ ૧૨॥

કર્ત્રી લોકસ્ય લીલાવિલસિતવિધિના કારયિત્રી ક્રિયાણાં
ભર્ત્રી સ્વાનુપ્રવેશાદ્વિયદનિલમુખૈઃ પઞ્ચભૂતૈઃ સ્વસૃષ્ટૈઃ ।

હર્ત્રી સ્વેનૈવ ધામ્ના પુનરપિ વિલયે કાલરૂપં દધાના
હન્યાદામૂલમસ્મત્કલુષભરમુમા ભુક્તિમુક્તિપ્રદાત્રી॥ ૧૩॥

લક્ષ્યા યા પુણ્યજાલૈર્ગુરુવરચરણામ્ભોજસેવાવિશેષાદ્-
દૃશ્યા સ્વાન્તે સુધીભિર્દરદલિતમહાપદ્મકોશેન તુલ્યે ।

લક્ષં જસ્વાપિ યસ્યા મનુવરમણિમાસિદ્ધિમન્તો મહાન્તઃ
સા નિત્યં મામકીને હૃદયસરસિજે વાસમઙ્ગીકરોતુ ॥ ૧૪॥

હ્રીં  ‍શ્રીર્મૈં‍મન્ત્રરૂપા હરિહરવિનુતાઽગસ્ત્યપત્નીપ્રદિષ્ટા
હાદિઃ કાદ્યર્ણતત્ત્વા સુરપતિવરદા કામરાજપ્રદિષ્ટા ।

દુષ્ટાનાં દાનવાનાં મદભરહરણા દુઃખહન્ત્રી બુધાનાં
સામ્રાજ્ઞી ચક્રરાજ્ઞી પ્રદિશતુ કુશલં મહ્યમોઙ્કારરૂપા॥ ૧૫॥

શ્રીં‍મન્ત્રાર્થસ્વરૂપા શ્રિતજનદુરિતધ્વાન્તહન્ત્રી શરણ્યા
શ્રૌતસ્માર્તક્રિયાણામવિકલફલદા ભાલનેત્રસ્ય દારાઃ ।

શ્રીચક્રાન્તર્નિષણ્ણા   ગુહવરજનની દુષ્ટહન્ત્રી વરેણ્યા
શ્રીમત્સિંહાસનેશી   પ્રદિશતુ વિપુલાં કીર્તિમાનન્દરૂપા  ॥ ૧૬॥

શ્રીચક્રવરસામ્રાજ્ઞી શ્રીમત્ત્રિપુરસુન્દરી ।
શ્રીગુહાન્વયસૌવર્ણદીપિકા દિશતુ શ્રિયમ્॥ ૧૭॥
ઇતિ શ્રીમત્ત્રિપુરસુન્દરીવેદસારસ્તવઃ સમ્પૂર્ણઃ॥

